
Xülasə: Müəyyən edilmişdir ki, Kanadanın on əyalətində və iki ərazi vahidində təhsil 

sistemi fərqli qanunlar əsasında idarə olunur. Bu ölkədə məktəbəqədər təhsilə 

və kollec təhsilinə çox böyük önəm verilir. Kolleclərə nisbətən universitetlər 

daha sərbəst fəaliyyət göstərirlər. Bu ölkədə çoxlu sayda xalqlar yaşayır və 

onların mədəni-etnik xüsusiyyətlərinin saxlanması üçün təhsil sistemində xüsusi 

təşviq üsulları tətbiq olunur. 

 

Açar sözlər: Kanadada təhsil sistemi, əyalətlərdə təhsil sistemindəki fərqliliklər, 

məktəbəqədər, ibtidai, orta və ali təhsil. 

 

Kanada ərazisinə görə dünyada Rusiyadan sonra ikincidir. Bu ölkə sosial-

iqtisadi inkişaf, həyat səviyyəsi və keyfiyyət göstəricilərinə görə ən əlverişli 

ölkələrdən biridir. Qeyd edək ki, dünyanın inkişaf etmiş ölkələrinin təhsilə 

ayırdığı vəsaitin orta göstəricisi ümumi daxili məhsulun (ÜDM) 6.1%-i olduğu 

halda Kanadada bu göstərici 7.1% təşkil edib [1]. 

Kanadada yüzlərlə müxtəlif etnik qruplar yaşayır. Kanadanın təhsil təcrübəsi 

unikaldır. Mədəni və etnik çoxnövlülük əsasında bu təhsilin unikallığı yaranıb. 

Multikultural təhsil siyasəti bu ölkənin təhsil siyasətinin əsasında durur. Bu 

siyasət özünə hörmət, milli özünüdərk və digər mədəniyyətləri başa düşmək və 

qəbul etmək baza elementlərin inkişaf ideyasına əsaslanır. 

Kanadanın 10 milyon kvadrat kilometrə yaxın ərazisi var və bu dövlət 10 

əyalətdən və 2 ərazidən ibarətdir. 1608-ci ildən Kanada fransız müstəmləkəsi 

olub. Təhsil katolik kilsəsinin tabeliyində olub. Kanadanın ingilis hissəsində çox 

illər boyu məktəblər olmayıb. 1763-cü ildə ingilis hakimiyyətinin Kanadanın 

digər hissələrində yayıldığından protestantlar ingilis nümunəsində məktəblər 

yaratmağa başlayıblar. Zaman keçdikcə bir-birindən asılı olmayan 2 müstəqil 

məktəb sistemi – ingilis və fransız məktəb sistemi yaranıb.  

Kanada konfederasiyasına əvvəlcə Ontario, Kvebek, Nyu-Bransuik, Yeni 

Şotlandiya əyalətləri daxil olub. Sonralar konfederasiyaya birləşmiş 6 əyalət də 

artıq formalaşmış təhsil sisteminə və ya onun əsas elementlərinə malik idilər.  

Kanadada təhsil qaydaları 1867-ci ildə qəbul olunmuş konstitusiya aktı ilə 

müəyyən edilib. Bu aktda qeyd olunub: “... hər bir əyalətdə və hər bir əyalət üçün 

qanunvericilik müstəsna qaydada təhsil haqqında qanunlar” verə bilər.  

Məhz bu akt sayəsində bu ölkədə mərkəzləşdirilmiş təhsil sistemi yaranıb 

[2]. Hər bir əyalətin qanunvericilik orqanı təhsilə aid olan qanunlar yarada bilər. 

Məhz bu səbəbdən də Kanadada vahid təhsil sistemi mövcud deyil. 

Kanadada əyalətlərin və ərazilərin hamısında məktəb şurasının üzvləri 

ictimai səsvermə ilə seçilir. Əyalətlərin qanunvericilik aktları ilə bu şuraların 

hüquqları və vəzifələri müəyyən edilir və mahiyyətcə Kanadanın bütün ərazisində 

əkslik yaratmır. 

Kanadada hər bir əyalət və ərazi öz təhsil sistemini işləyib hazırlayır. Qeyd 

edək ki, Saskaçevan əyaləti müstəsna olmaqla bütün əyalətlər və ərazilər tədris 

planına federal komponent müəyyən ediblər ki, o da fənlərin 80%-ni təşkil edir. 

Tədris fənlərinin 20%-i yerli səviyyədə müəyyən edilir. Yukon əyalətində 

Britaniya Kolumbiyasının tədris planı istifadə edilir. Kanadanın Şimali-Qərb 

əraziləri birgə razılıq əsasında Alberta əyalətinin tədris planını adaptasiya edir. 

Kanadanın əyalətlərində və ərazilərində məktəblərin və məktəb dairələrinin 

nazirliklər və departamentlər tərəfindən yoxlama dərəcəsi müxtəlif əyalətlərdə 

fərqlidir. 

Kanadanın müasir təhsili on üç ayrı təhsil sistemindən ibarətdir, onların öz 

təhsil nazirlikləri var. 

Kanadanın müasir məktəb təhsili qarşısında 4 əsas məqsəd qoyur: peşə 

hazırlığı, mənəvi və vətəndaş inkişafı, intellektual və şəxsi inkişaf. Kanadada 

ibtidai və orta təhsil həm ərazi, həm də yerli hökumət tərəfindən maliyələşir. Bu 

ölkədə ali təhsil əsasən federal və ərazi hökumət tərəfindən maliyələşdirilir. 

Kanadanın federal hökuməti həmçinin diplomdan sonrakı təhsili hər ilki transfert 

sayəsində dəstəkləyir, universitetlərdə aparılan elmi tədqiqatları maliyyələşdirir, 

tələbələrə maliyyə yardımı göstərir. 

Hesablamalarla müəyyən edilib ki, 1991-ci ildə təhsilə məsrəflər ictimai 

xidmətlərə məsrəflərin 16%-ni təşkil edib. 

1994-cü ildə bütün təhsil növlərinə ümumi məsrəf ÜDM-in 7,7%-i həddində 

olub. 

Kanadada ümumi təhsil bu ölkənin daimi yaşayan əhalisi üçün ödənişsizdir. 

Bu ölkənin qanununa görə valideynlər uşaqların orta məktəbdə təhsil almalarına 

görə məsuliyyət daşıyır. Əyalətlərdən asılı olaraq məktəbdə oxuyan uşaqların 

yaşları altı-yeddi yaşdan on altı on səkkiz yaşa qədər təhsili tələb edir. 

Kanadada dövlət məktəblərinə alternativ olaraq özəl və ya asılı olmayan 

adlanan məktəblər də fəaliyyət göstərir. Belə məktəblər dini və ya digər 

istiqamətli ola bilər, amma onlar əyalətin ibtidai və orta məktəblər üçün qoyduğu 

standartlara uyğun olmalıdır. Qeyd edək ki, əksər hallarda bu məktəblər federal 

təhsil nazirliyinin tədris planına və tələblərinə uyğun fəaliyyət göstərir. 

Kanadanın bəzi əyalətlərində ayrıca məktəb şuraları fəaliyyət göstərir ki, 

onlar ayrı-ayrı məktəblərin fəaliyyətini təşkil edirlər. 

Kanadanın Britaniya Kolumbiyası, Alberta, Saskaçevan, Manitoba və 

Kvebek əyalətləri özəl məktəblərə maliyyə köməyi göstərir. 

Belə məlumat var ki, 1989-1990-cı tədris ilində özəl məktəblərdə təhsil alan 

şagirdlərin miqdarı ibtidai və orta məktəblərdə təhsil alan şagirdlərin ümumi 

sayının 4,7%-ni təşkil edib [3]. 

O da qeyd olunmalıdır ki, ibtidai məktəbdən orta məktəbə keçid əyalətdən 

asılı olaraq dəyişir. 

Bəzi məktəblərin məktəb şuraları məktəbin ibtidai və orta təhsil pilləsini 

bölürlər, amma öz fəaliyyətlərini bir yerdə həyata keçirirlər. Belə ki, uşaq 

baxçasından 6-cı sinfə qədər, yeddinci sinifdən 9-cu sinfə qədər (orta məktəbin ilk 

pilləsi) və on-on ikinci siniflər (orta məktəbin yuxarı sinifləri) bölgüsü aparılır. 

Kvebek əyalətində orta məktəbdə təhsil on bir illikdir. Məktəbin məzunları 

universitetə daxil olmaq üçün SEQEP kollecin (CEGEP – college 

d'eneseignement general et professionnel) diplomunu almalıdırlar. 

Bu ölkənin uşaq baxçaları və özəl hazırlıq məktəbləri öz qarşılarında 

aşağıdakı məqsədləri qoyurlar: uşaqların fiziki, intellektual, sosial və emosional 

inkişafı. 

Kanadanın Yeni Bransuik əyalətində 1991-ci ildən başlayaraq uşaq 

baxçaları bütün gün ərzində uşaqların təhsil müəssisəsində qalmasını təmin edir. 

Yeni Bransuik əyalətində uşaq baxçasına getmək 1998-ci ilin sentyabrından 

məcburidir. 

Saskaçevan əyalətində uşaqların uşaq baxçasına qədərki hazırlıq proqramı 

işlənib hazırlanıb. 

Ontario əyalətində “Yaxşı başlanğıc yaxşı gələcək” uzunmüddətli proqramı 

sosial xidmətlər, təhsil, səhiyyə nazirlikləri, həmçinin Şimalın və hinduların 

problemləri və Kanadanın mədəni irsi federal departamenti tərəfindən maliyələşir. 

Yeni Bransuik əyaləti doğulandan ibtidai məktəbə daxil olana qədər uşaqlara 

xüsusi ünvanlanmış proqram həyata keçirir. 

Kanadanın Alberta əyaləti ənənəvi uşaq baxçaları təklif edir. Bu əyalətdə 

“erkən təhsil” unikal proqramı mövcuddur. Bu proqramın məqsədi təhsil, tibb, 

sosial və əyləncə strukturlarını cəlb etməklə uşağın inkişafının müxtəlif 

aspektlərini birləşdirməkdir. Bu proqramlar körpələr evində, uşaq baxçalarında, 

ibtidai məktəblərdə həyata kerçirilə bilər. Kanada dövlətində uşaq baxçaları 

ödənişsizdir və bütün əhali üçün əlçatandır. 

Kanadada əksər əyalətlərdə ibtidai təhsil birinci 6-8 il məcburi təhsildir. 

Adətən uşaq 6 yaşa çatdıqda birinci sinfə gedir. Bir çox əyalətlər bir-iki il 

müddətinə əlavə hazırlıq təklif edir (dörd-beş yaşlı uşaqlar üçün uşaq baxçasının 

kiçik və böyük qrupları). 

İbtidai məktəbdə həftədə təxminən 25 saat məşğələ vaxtı ayrılır ki, bu da 

gündə 5 saat deməkdir. 

Başlanğıc pillədə uşaqlar bir qayda olaraq proqramın öhdəsindən gəlirlər. 

Kifayət qədər nadir hallarda şagirdin mənimsəmə səviyyəsi yüksək 

olmadıqda ikinci ilə saxlanılır. 

Şagirdlərə təhsildə kömək etmək üçün Kanadada xüsusi mərkəzlər 

mövcuddur. 

İbtidai məktəbi uğurla bitirən şagirdlər orta təhsil pilləsinə keçirlər. Bir 

qayda olaraq eyni məktəbdə böyük proqramlar müxtəlifliyi həm peşə, həm də 

akademik olaraq istifadə edilir. 

Kanadanın orta məktəblərində məşğələlərə hər gün 5 saat yarım vaxt ayrılır. 

Orta məktəbdə ilk təhsil illəri məcburi fənlərin tədrisinə ayrılır. 

Kanadanın Ontario, Atlantik əyalətlərində, həmçinin qərb əyalətlərində və 

ərazilərində milli səviyyədə əməkdaşlıq edərək K-12 vahid tədris planı işləyib 

hazırlayırlar (təbiət elmləri fənləri üzrə). 

Britaniya Kolumbiyasında buna əks olan tədris fənləri proqramları təklif 

olunur. Ölkənin bu əyalətində təhsil səviyyəsinin yaxşılaşmasının səbəbini 

şagirdin şəxsiyyətinin inkişafında görürlər. Kanadada orta təhsil mərhələsində 

növbəti səviyyə keçid siniflər üzrə yox, fənlər üzrə həyata keçirilir. Bütün məcburi 

və fakültətiv fənlərin hamısını keçən, bütün məcburi və seçmə kurslar üzrə 

imtahanları müvəffəqiyyətlə verən şagirdlərə orta təhsil haqqında attestat verilir. 

Kanadanın bəzi əyalətlərində təhsil departamenti xüsusi unifikasiya olunmuş 

testlərlə şagirdlərin biliklərini qiymətləndirir. Elə əyalətlər var ki, imtahanlar 

məktəb şuraları tərəfindən müəyyənləşdirilir və onların əsasında imtahan və zaçot 

qiymətləri qoyulur. 

Kvebek, Alberta, Britaniya Kolumbiyası kimi əyalətlərdə nazirliklər və 

təhsil departamentləri əyalətlərin bütün orta təhsil müəssisələrində standart 

imtahanlar yolu ilə məzunların bilik səviyyələrini qiymətləndirirlər. Nyufaundlend 

və Labrador əyalətləri standartlaşmış testlər aparır. Ontario əyalətində imtahanlar 

yerli məktəb şuraları tərəfindən həyata keçirilir. Qeyd edək ki, 1995-ci ildə elan 

edilib ki, ədəbiyyat, ana dili və riyaziyyat üzrə testləri yeni yaradılan təhsilin 

keyfiyyəti və hesabatlılığı şöbəsi (Education Quality and Account ability Office) 

həyata keçirəcək və bu iş 1996-cı ilin fevralından həyata keçirilir. 

Kanadada universitetlərdə (universities), universitet kolleclərində (university 

colleges), munisipal kolleclərdə (communiti colleges), CEGEP federal 

kolleclərində (College d'Etudes Generales et d'Education Professionelle) və digər 

kolleclərdə ali təhsil almaq olar. 

Bu ölkənin universitetləri üç əsas funksiyanı yerinə yetirir. Onlar elmi 

tədqiqatlar aparır, tələbələri öyrədir və Kanadanın əhalisinin təhsil səviyyəsini 

yüksəltmə sahəsində dövlət sifarişini yerinə yetirir. 

Kanada universitetlərində bakalavr, magistr və doktor dərəcəsi almaq olar. 

Amma universitetlərin heç də hamısında doktorluq proqramı təklif olunmur. 

Kanadada bir çox universitetlər qiyabi və distant təhsil proqramları da təklif 

edirlər. 

Bu ölkədə bakalavr proqramı əyalətdən asılı olaraq 3 və ya 4 il təhsili 

nəzərdə tutur. Kanadanın bəzi universitetlərində belə proqramların umumi kursu 3 

ildir və bir il də diplom müdafiəsinə ayrılır. Bakalavr dərəcəsi aldıqdan sonra 

magistr dərəcəsi almaq üçün bir və ya iki illik kurs keçmək lazımdır. Doktorluq 

proqramı adətən 3 ilə nəzərdə tutulur. Bəzən bu proqramı başa vurmaq üçün 4 və 

ya 5 il tələb olunur. 

Kanadada əksəriyyəti 1960-1970-ci illərdə açılmış 200 kollec var. Bu 

kolleclər məktəbi bitirib universitet təhsili almaq istəməyən məzunlar üçün 

nəzərdə tutulub. Həmin kolleclər biznesdə, incəsənətdə, texnologiyada, sosial 

xidmətlərdə və tibbdə tətbiqi vərdişlər qazanmaq üçün kurs keçirlər. Belə 

kolleclərdə iki və ya 4 il təhsil aldıqdan sonra diplom verilir. 

Kanadanın universitet kollecləri yenilikçi tədris müəssisələridir. Bu ölkədə 

ilk universitet kolleci 1974-cü ildə Yeni Şotlandiya əyalətində təşkil olunub. 

Kanadanın federal kollecləri (CEGEP) Kvebek fransız əyalətində işləyir. 

Məktəbin 11-ci sinfini bitirmiş və universitetlərə daxil olmaq istəyən məzunlar bu 

kolleclərdə 2 il hazırlıq kursu keçirlər. 

Kanadanın texniki və peşə kollecləri, icma kollecləri, munisipal kollecləri 

texnologiya, tətbiqi incəsənət, tibb, sosial elmlər üzrə fasiləsiz təhsil proqramları 

təklif edirlər. Bu proqramlar 6 aydan 3 ilə qədər olur. Kanadanın bəzi 

əyalətlərində özəl peşə-texniki kolleclər fəaliyyət göstərir. Kolleclərin çoxunda 

diplomlar və sertifikatlar verilsə də akademik dərəcə verilmir. 

Kanadanın universitetlərində tədris dili əsasən ingilis dilidir. Bununla belə 

bir çox hallarda fransız və digər dillərdə də tədris təklif oluna bilər. Kvebek, Yeni 

Bransuik,  

Yeni Şotlandiya, Ontario, Manitoba, Saskaçevan, Alberta əyalətlərinin bəzi 

universitetləri tələbələrə buraxılış işlərini fransız dilində yazmağa və fransız 

dilində imtahan verməyə icazə verirlər. 

Kanadada universitetlər nisbətən avtonomdurlar, onlar əyalət səviyyəsində 

qanunvericilik aktları ilə yaradılırlar. Bu ölkənin universitetləri bütün daxili 

məsələləri sərbəst həll edirlər, həmçinin tədris proqramlarını özləri işləyib 

hazırlayırlar. Əksər universitetlərdə ikiyaruslu idarəçilik sistemi mövcuddur. İdarə 

edənlər şurası maliyyə məsələləri və universitetin ümumi siyasətini idarə edir. 

Senat proqram təminatını və proqramların işlənib hazırlanmasını, qəbul 

tələblərini, dərəcələrin verilməsini və akademik planlaşdırmanı həyata keçirir. 

Universitet şurasının təklifləri senat tərəfindən razılaşdırılmalıdır. 

Kanadanın universitetləri və kollecləri sərbəst idarəçiliyi həyata keçirir və 

elmi dərəcələr vermək hüququna malikdirlər. Ali təhsil ocaqlarının filialları 

adminstrativ sərbəstliyə malikdirlər, amma dərəcə vermək hüquqları yoxdur. 

Kanadada kolleclərin idarə olunması universitetlərin idarə olunmasına 

nəzərən daha mərkəzləşmişdir. Bu ölkədə təhsil siyasətinin adaptasiyasında 

kolleclər əhəmiyyətli dövlət alətidir. Onu da qeyd etmək lazımdır ki, əksər 

kolleclərin qubernatorlar şurası var ki, onlar da əyalət və ya munisipalitetin 

hökuməti tərəfindən təyin olunurlar. Bəzi hallarda qubernatorlar şurası seçkili 

olur. 

Kanadada universitetləri və universitet proqramlarının akreditasiya edən 

orqanlar yoxdur. Universitetlərin və kolleclərin xarici yoxlamalarını Kanadanın 

universitetlər və kolleclər assosiasiyası həyata keçirir. 

Kanadada böyük özəl universitetlər mövcud deyil, amma çoxlu özəl 

kolleclər mövcuddur. 

Kanadada Kanada mədəni çoxnövlülük kaloritini qoruyub saxlamaq üçün 

digər dilləri öyrənmək üçün əksər əyalətlərdə müxtəlif proqramlar həyata keçirilir. 

Ontario əyalətində 41 dili öyrənməyə imkan yaradılır [4]. 

 

Nəticə 

1. Kanadada demək olar ki, ölkə səviyyəsində qəbul olunmuş vahid tədris sistemi 

mövcud deyil. 

2. Kanadada universitetlərə nəzərən kolleclər daha çox federal nəzarət altındadır. 

3. Əyalətlər və ərazilər üzrə ibtidai və orta təhsil proqramları fərqlidir. 

4. 300 il ərzində Kanadaya çox sayda miqrantlar köçdüyündən fərqli dillərdə 

danışan vətəndaşlar çox olduğundan həmin dillərin qorunub saxlanması təşviq 

edilir. 

5. Tədqiqatın nəticələri göstərir ki, eyni dövlət daxilində bölgələrdən asılı olaraq 

diferensiallaşmış tədris proqramlarının istifadəsi məqsədə uyğundur. 

В.М. Аббасов, Р.Э. Азизов 

Система образования Канады и ее отличительные особенности 

 

РЕЗЮМЕ 

 

Выяснилось, что система образования десяти канадских провинций и двух 

территориальных единиц регулируется разными законами. В этой стране высоко 

ценится дошкольное и среднее образование. Университеты действуют более 

свободно, чем колледжи. В этой стране проживает большое количество разных 

народов, и для сохранения их культурно-этнических особенностей в системе 

образования применяются специальные методы поощрения. 

 

 

Ключевые слова: система образования Канады, различия в системе образования в 

провинциях, дошкольное, начальное, среднее и высшее 

образование. 

 

 

 

V.M. Abbasov, R.E. Azizov 

The educational system in Canada and its unique characteristics 

 

SUMMARY 

 

It was discovered that ten Canadian provinces and two territorial divisions had 

different laws governing their respective educational systems. Both college and preschool 

education are highly valued in this country. Compared to colleges, universities have more 

operating freedom. This country is home to a vast variety of nations, and the educational 

system uses specific promotion techniques to help maintain their cultural and ethnic 

identities. 

 

 

Key words: Education system in Canada, differences in the education system in 

provinces, preschool, elementary, secondary and higher education. 

 


